
ঢাকা।
সংবাদ গতিধারা
ঢাকা, বুধবার ৩০ সেপ্টেম্বর ২০১৫, ১৫ আশ্বিন ১৪২২
আজকের দৈনিক পত্রিকাগুলো নিম্নলিখিত বিষয়গুলোকে প্রাধান্য দিয়ে খবর ছেপেছে :

শান্তি রক্ষায় আরো এগিয়ে যেতে প্রস্তুত বাংলাদেশ : জাতিসংঘ শান্তি সম্মেলনে প্রধানমন্ত্রী

রাষ্ট্রপতির সঙ্গে সিএফওবির প্রতিনিধিদলের সাক্ষাৎ


: বাংলাদেশ থেকে যুক্তরাজ্যের ভিসা প্রক্রিয়া চালু করতে রাষ্ট্রপতির আহ্বান

-মেডিকেল কলেজে ভর্তিতে ছাত্রদের ধূমপান ও মাদকমুক্ত সনদ জমা দিতে হবে

বাংলাদেশে আইএসের অস্তিত্ব নেই, তাভেলা হত্যা বিচ্ছিন্ন ঘটনা : স্বরাষ্ট্রমন্ত্রী

আয়কর রিটার্ন দাখিলের সময়সীমা বাড়ছে
চলমান পাতা/২
=০২=
১।
শান্তি রক্ষায় আরো এগিয়ে যেতে প্রস্তুত বাংলাদেশ : জাতিসংঘ শান্তি সম্মেলনে প্রধানমন্ত্রী

প্রধানমন্ত্রী শেখ হাসিনা বলেছেন, বাংলাদেশ মাঠ ও নীতি নির্ধারণী পর্যায়ে জাতিসংঘ শান্তি মিশনের সময়োপযোগী চাহিদা পূরণে আরো ভালভাবে সাড়া দিতে একটি জাতীয় শান্তিরক্ষা কৌশল গ্রহণ করছে। সেই কৌশলপত্র প্রণয়ন এখন চূড়ান্ত পর্যায়ে রয়েছে। জাতিসংঘ সদর দফতরে শান্তিরক্ষা কার্যক্রমের ওপর গত ২৮ সেপ্টেম্বর সোমবার অনুষ্ঠিত এক সম্মেলনে তিনি বলেন, সেনা ও পুলিশ সদস্য পাঠিয়ে শীর্ষ অবদানকারী দেশ হিসেবে শান্তি মিশনে বাংলাদেশ আরো এগিয়ে যেতে প্রস্তুত। জাতিসংঘ সাধারণ পরিষদের অধিবেশনের পাশাপাশি অনুষ্ঠিত এ সম্মেলনে প্রধানমন্ত্রী শেখ হাসিনা যুক্তরাষ্ট্রের প্রেসিডেন্ট বারাক ওবামার সাথে কো-চেয়ারপার্সনের দায়িত্ব পালন করেন। তিনি বলেন, জাতিসংঘ শান্তিরক্ষা কাজে বাংলাদেশের অঙ্গীকার দৃঢ় ও অবিচল। সূত্র-ইত্তেফাক (পৃ.১,ক.৭), প্রথম আলো (পৃ.১,ক.৫), জনকণ্ঠ (পৃ.১,ক.২), ডেইলি স্টার (পৃ.১,ক.৮), নিউজ টুডে (শেষ পৃ.,ক.১), ডেইলি সান (পৃ.১,ক.২)। ইন্ডিপেনডেন্ট এ বিষয়ে লিড নিউজ ছেপেছে। 
২।
রাষ্ট্রপতির সঙ্গে সিএফওবির প্রতিনিধিদলের সাক্ষাৎ


: বাংলাদেশ থেকে যুক্তরাজ্যের ভিসা প্রক্রিয়া চালু করতে রাষ্ট্রপতির আহ্বান

যুক্তরাজ্যে বসবাসকারী অনাবাসী বাংলাদেশিরা বাংলাদেশে বিনিয়োগ করতে আগ্রহী বলে রাষ্ট্রপতি মো. আবদুল হামিদকে জানিয়েছেন যুক্তরাজ্যের ‘কনজারভেটিভ ফ্রেন্ডস অব বাংলাদেশের’ (সিএফওবি) একটি প্রতিনিধিদল। গতকাল ২৯ সেপ্টেম্বর মঙ্গলবার বঙ্গভবনে রাষ্ট্রপতির সঙ্গে সৌজন্য সাক্ষাতে প্রতিনিধিদলটি এ আগ্রহ প্রকাশ করে বলে জানিয়েছেন রাষ্ট্রপতির প্রেস সচিব মো. জয়নাল আবেদীন। ব্রিটিশ পার্লামেন্টের অল পার্টি পার্লামেন্টারি গ্রুপের চেয়ারম্যান এন মেইন ১০ সদস্যের এ প্রতিনিধিদলের নেতৃত্ব দেন। প্রেস সচিব বলেন, রাষ্ট্রপতি সাক্ষাতের সময় বলেন, প্রচুর বাংলাদেশি নিয়মিত যুক্তরাজ্য সফর করেন। ভারতের দিল্লি থেকে ব্রিটেনের ভিসা প্রক্রিয়া করা হয় বলে সময় বেশি লাগে। তিনি এসময় বাংলাদেশ থেকে ভিসা প্রক্রিয়া চালু করার ব্যাপারে প্রতিনিধিদলকে প্রয়োজনীয় উদ্যোগ নেওয়ার আহ্বান জানান। সূত্র-ভোরের কাগজ (শেষ পৃ.,ক.১), নয়াদিগন্ত (পৃ.৩,ক.৮), আমাদের সময় (পৃ.২,ক.৭), নিউজ টুডে (শেষ পৃ.,ক.৮), ডেইলি সান (পৃ.৩,ক.৭), নিউ এজ (পৃ.১১,ক.১), ডেইলি অবজারভার (পৃ.১৬,ক.৬), ফিনানশিয়াল এক্সপ্রেস (পৃ.২,ক.১)।
৩।
পাট রপ্তানির ওপর নিষেধাজ্ঞা তুলে নিন : দিল্লিতে বাণিজ্যমন্ত্রী 

বাণিজ্যমন্ত্রী তোফায়েল আহমেদ বলেছেন, ভারতের উচিত বাংলাদেশের পাট রপ্তানির ওপর চলমান নিষেধাজ্ঞা আজীবনের জন্য তুলে নেওয়া। তিনি আশা করেন, বাংলাদেশিদের ভারতে যাওয়ার ক্ষেত্রে ভিসা পদ্ধতি আরো সহজ হবে। গতকাল ২৯ সেপ্টেম্বর মঙ্গলবার দিল্লিতে সাংবাদিকদের সঙ্গে আলাপকালে এ কথা বলেন বাণিজ্যমন্ত্রী। মন্ত্রী এর আগে সাউথ এশিয়ান ইকনোমিক কনক্লেভে বলেন, দক্ষিণ এশিয়া ততদিন উন্নত হবে না যতদিন এই অঞ্চলের গরিবদের উন্নতি হবে। দক্ষিণ এশিয়ায় উচ্চ পর্যায়ের আঞ্চলিক অন্তর্ভুক্তিকরণ ছাড়া বাংলাদেশের অর্থনৈতিক উন্নতি সম্ভব নয় বলেও মন্তব্য করেন তিনি। সূত্র-ইত্তেফাক (পৃ.২,ক.৫), প্রথম আলো (পৃ.৩,ক.২), ডেইলি সান (শেষ পৃ.,ক.১), ডেইলি অবজারভার (পৃ.২,ক.৬), ডেইলি স্টার বিজনেস (পৃ.১,ক.৭)।
৪।
দরিদ্র মানুষকে কম খরচে উন্নত চিকিৎসা দিন : হাসপাতাল উদ্যোক্তাদের প্রতি স্বাস্থ্যমন্ত্রী 

-মেডিকেল কলেজে ভর্তিতে ছাত্রদের ধূমপান ও মাদকমুক্ত সনদ জমা দিতে হবে

স্বাস্থ্যমন্ত্রী মোহাম্মদ নাসিম বলেছেন, শিশু ও মাতৃমৃত্যু হার রোধ, গ্রামীণ মানুষের চিকিৎসা সেবায় কমিউনিটি ক্লিনিক প্রতিষ্ঠাসহ বিভিন্ন ক্ষেত্রে বাংলাদেশের স্বাস্থ্য ব্যবস্থা এখন বিশ্বের রোল মডেল। তিনি বলেন, ধূমপান, হাঁটার অভ্যাস কমিয়ে দেওয়া, ফাস্টফুডের প্রতি ঝুঁকে পড়াসহ নানা কারণে দেশে হৃদরোগের ঝুঁকি বাড়ছে। তিনি হৃদরোগ চিকিৎসায় ন্যাশনাল হার্ট ফাউন্ডেশন হাসপাতালের মতো অন্যান্য বেসরকারি ও সেবামূলক হাসপাতালের উদ্যোক্তাদের সাধারণ মানুষকে কম খরচে উন্নত চিকিৎসা প্রদানের আহ্বান জানান। গতকাল ২৯ সেপ্টেম্বর মঙ্গলবার বিশ্ব হার্ট দিবস উপলক্ষে ন্যাশনাল হার্ট ফাউন্ডেশনের উদ্যোগে ফাউন্ডেশন ভবনে অনুষ্ঠিত গণমুখী সেমিনারে প্রধান অতিথির ভাষণে তিনি এ আহ্বান জানান। তিনি আরো বলেন, মেডিকেল কলেজে ভর্তিতে ছাত্রদের ধূমপান ও মাদকমুক্ত সনদ জমা দিতে হবে। সূত্র-ইত্তেফাক (শেষ পৃ.,ক.১), সংবাদ (শেষ পৃ.,ক.৮), ডেইলি সান (শেষ পৃ.,ক.৪), ডেইলি অবজারভার (পৃ.৩,ক.৬)।
৫।
বাংলাদেশে আইএসের অস্তিত্ব নেই, তাভেলা হত্যা বিচ্ছিন্ন ঘটনা : স্বরাষ্ট্রমন্ত্রী

স্বরাষ্ট্রমন্ত্রী আসাদুজ্জামান খান কামাল বলেছেন, রাজধানীর গুলশানে ইতালির নাগরিক হত্যাকা-ের ঘটনাটি একটি বিচ্ছিন্ন ঘটনা। সরকারের পক্ষ থেকে দুঃখ প্রকাশ করে তিনি বলেন, ইতালির নাগরিক তাভেলা সিজার হত্যার তদন্ত সর্বোচ্চ গুরুত্ব দিয়ে করা হচ্ছে। এ ব্যাপারে আইনশৃঙ্খলা বাহিনীকে প্রয়োজনীয় নির্দেশনা দেওয়া হয়েছে। শিগগিরই এই হত্যাকা-ের রহস্য উদঘাটন এবং অপরাধীরা ধরা পড়বে। গতকাল ২৯ সেপ্টেম্বর মঙ্গলবার স্বরাষ্ট্র মন্ত্রণালয়ে এক প্রেস ব্রিফিংয়ে তিন এসব কথা বলেন। সাংবাদিকদের এক প্রশ্নের জবাবে স্বরাষ্ট্রমন্ত্রী বলেন, বাংলাদেশে জঙ্গি সংগঠন আইএসের কোনো অস্তিত্ব নেই। ঢাকায় ইতালির নাগরিক হত্যার সঙ্গে আইএস জড়িত বলে তথ্যের সত্যতা এখন পর্যন্ত পাওয়া যায়নি। সূত্র-ইত্তেফাক (পৃ.১,ক.৩), প্রথম আলো (পৃ.১,ক.৫), ডেইলি স্টার (পৃ.১,ক.১), নিউ এজ (পৃ.১,ক.৬), নিউজ টুডে (পৃ.১,ক.৫)।
৬।
ইতিহাস সচেতনতায় হাতে কলমে শিক্ষা প্রয়োজন : তথ্যমন্ত্রী

তথ্যমন্ত্রী হাসানুল হক ইনু নতুন প্রজন্মকে ইতিহাস সচেতন হিসেবে গড়ে তুলতে পাঠ্যবইয়ের পাশাপাশি দেখা ও জানার মাধ্যমে হাতে কলমে শিক্ষার ওপর গুরুত্বারোপ করেছেন। মন্ত্রী গতকাল ২৯ সেপ্টেম্বর মঙ্গলবার রাজধানীর সেগুনবাগিচায় মুক্তিযুদ্ধ জাদুঘর প্রাঙ্গণে সমবেত বিভিন্ন স্কুলের ছাত্রছাত্রীদের উদ্দেশ্যে বলেন, সমৃদ্ধ বাংলাদেশ গড়ার জন্য ইতিহাস জানতে হবে। আর সেজন্য প্রয়োজন ঐতিহাসিক স্থান ও দলিল সরেজমিনে দেখা ও জানা। সূত্র-ইত্তেফাক (পৃ.১৯,ক.৮), সমকাল (পৃ.৪,ক.৪), যুগান্তর (পৃ.২,ক.৪), নিউজ টুডে (পৃ.১১,ক.৪), বাংলাদেশ টুডে (পৃ.২,ক.২)।
৭।
মিনা দুর্ঘটনায় নিহত ২৬ বাংলাদেশি শনাক্ত


সৌদি আরবের মিনায় পদদলিত হয়ে ২৬ বাংলাদেশি হাজির মৃত্যুর খবর নিশ্চিত করেছে ঢাকায় পররাষ্ট্র মন্ত্রণালয়। সৌদি আরবের রিয়াদস্থ বাংলাদেশ দূতাবাসের তথ্যের বরাত দিয়ে পররাষ্ট্র মন্ত্রণালয় গতকাল ২৯ সেপ্টেম্বর মঙ্গলবার জানিয়েছে, মক্কার কেন্দ্রীয় মর্গে ২৬ বাংলাদেশির মরদেহ শনাক্ত করা হয়েছে। এর মধ্যে ১৩ বাংলাদেশি হাজির পরিচয় নিশ্চিত হয়েছে। বাকি ১৩ জনের পরিচয় এখনো জানা যায়নি। মরদেহগুলো শনাক্তে সাহায্য করার জন্য নিখোঁজ হাজিদের স্বজন, হজ এজেন্টদের মক্কাস্থ বাংলাদেশ হজ মিশনে যোগাযোগ করার জন্য আহ্বান জানানো হয়েছে। সূত্র-ইত্তেফাক (পৃ.১,ক.৭), প্রথম আলো (পৃ.১,ক.২), নিউ এজ (পৃ.১,ক.৪), ডেইলি সান (পৃ.১,ক.৭), নিউ নেশন, বাংলাদেশ টুডে এ বিষয়ে লিড নিউজ ছেপেছে।
৮।
প্রশ্নপত্র ফাঁসের অভিযোগ ভিত্তিহীন : স্বাস্থ্য অধিদপ্তর

চলতি বছর মেডিকেল ও ডেন্টাল কলেজসমূহে এমবিবিএস/ বিডিএস ভর্তি পরীক্ষার প্রশ্নপত্র ফাঁসের অভিযোগকে গুজব ও ভিত্তিহীন হিসেবে দাবি করেছে স্বাস্থ্য অধিদপ্তর। গতকাল ২৯ সেপ্টেম্বর মঙ্গলবার গণমাধ্যমে পাঠানো এক ব্যাখ্যায় স্বাস্থ্য অধিদপ্তর বলেছে, শতভাগ সততা ও স্বচ্ছতার সাথে নিñিদ্র নিরাপত্তা ও গোপনীয়তা রক্ষা করে এমবিবিএস/ বিডিএস ভর্তি পরীক্ষার প্রশ্নপত্র প্রণয়ন ও পরবর্তীতে সুষ্ঠুভাবে পরীক্ষা গ্রহণ সম্পন্ন হয়েছে। অথচ এ প্রশ্নপত্র ফাঁসের গুজব নিয়ে কিছু স্বার্থান্বেষী চক্র প্রচারণার মাধ্যমে জনমনে বিভ্রান্তি সৃষ্টি করছে। প্রশ্নপত্র ফাঁসের যে সকল অভিযোগ বিভিন্ন মহল থেকে এসেছে তা মোটেও সঠিক নয়। গত ১৫, ১৭ ও ২২ সেপ্টেম্বর প্রশ্নপত্র ফাঁসের জালিয়াতি ও প্রতারণার সাথে জড়িত সন্দেহে র‌্যাব যে তিন চক্রকে গ্রেফতার করেছে তাদের কারোর কাছ থেকে ভর্তি পরীক্ষা সংক্রান্ত কোনো প্রশ্নপত্র পাওয়া যায়নি। সূত্র-ইত্তেফাক (পৃ.১,ক.৬), জনকণ্ঠ (পৃ.১,ক.১), সংবাদ (শেষ পৃ.,ক.২)।
৯।
চট্টগ্রাম ও পায়রায় সমুদ্রবন্দর নির্মাণে নেদারল্যান্ডসের আগ্রহ 

নেদারল্যান্ডস চট্টগ্রাম ও পটুয়াখালীর পায়রায় সমুদ্রবন্দর নির্মাণের আগ্রহ দেখিয়েছে। নেদারল্যান্ডসের প্রধানমন্ত্রী মার্ক রুত্তে ৭০তম জাতিসংঘ সাধারণ পরিষদের অধিবেশনের ফাঁকে বাংলাদেশের প্রধানমন্ত্রী শেখ হাসিনার সঙ্গে গত ২৮ সেপ্টেম্বর সোমবার এক বৈঠকে এ আগ্রহের কথা প্রকাশ করেন। বৈঠক শেষে প্রধানমন্ত্রীর প্রেস সচিব ইহসানুল করিম বলেন, দুই নেতার মধ্যে পারস্পরিক স্বার্থসংশ্লিষ্ট বিভিন্ন বিষয়ে আলোচনা হয়। সূত্র-সংবাদ (শেষ পৃ.,ক.৫), নিউজ টুডে (শেষ পৃ.,ক.২), ডেইলি স্টার (পৃ.৩,ক.৬)।
১০।
নিরাপত্তা সূচকে যুক্তরাষ্ট্রের চেয়ে এগিয়ে বাংলাদেশ

আইনশৃঙ্খলা পরিস্থিতি নিয়ে বিভিন্ন দেশের নিরাপত্তার বিষয়ে প্রকাশিত এক সূচকে যুক্তরাষ্ট্রের চেয়ে এগিয়ে আছে বাংলাদেশ। রাতে বাড়ি ফিরতে বিভিন্ন দেশের নাগরিকদের নিরাপত্তা বোধ নিয়ে গত ২৫ সেপ্টেম্বর শুক্রবার একটি গবেষণা প্রতিবেদন প্রকাশ করেছে যুক্তরাষ্ট্রভিত্তিক গবেষণা ও জরিপ প্রতিষ্ঠান গ্যালাপ। প্রতিবেদনে দেখা যায়, ভারত ও পাকিস্তানের তুলনায় বাংলাদেশের আইনশৃঙ্খলার পরিস্থিতি ভালো। এমনকি যুক্তরাষ্ট্রের চেয়েও এগিয়ে বাংলাদেশ। ওই সূচকে ৭৮ স্কোর নিয়ে বাংলাদেশের অবস্থান ৩০তম। যুক্তরাষ্ট্রের স্কোর ৭৭। সূত্র-ভোরের কাগজ (পৃ.১,ক.৮)।
১১।
আয়কর রিটার্ন দাখিলের সময়সীমা বাড়ছে

ব্যক্তি শ্রেণির করদাতাদের আয়কর বিবরণী (রিটার্ন) দাখিলের সময়সীমা বাড়াতে যাচ্ছে রাজস্ব বোর্ড (এনবিআর)। এনবিআরের সংশ্লিষ্ট সূত্রে জানা গেছে, রিটার্ন দাখিলের সময়সীমা দুই মাস বাড়িয়ে ৩০ নভেম্বর পর্যন্ত করা হতে পারে। তবে এ সময়সীমা একবারে দুই মাস না বাড়িয়ে দুই দফায়ও বাড়ানোর সিদ্ধান্ত হতে পারে। আজ ৩০ সেপ্টেম্বর বুধবার এ বিষয়ে আনুষ্ঠানিকভাবে জানাতে পারে এনবিআর। সূত্র-ইত্তেফাক (পৃ.১৮, ক.৬), সমকাল (শেষ পৃ.,ক.৫), প্রথম আলো (পৃ.১১,ক.১), ডেইলি স্টার বিজনেস (পৃ.১,ক.৫)।
সম্পাদকীয়
ক.
প্রথম আলো, ইত্তেফাক, ডেইলি অবজারভার : জাতিসংঘের পরিবেশ বিষয়ক সর্বোচ্চ সম্মান ‘চ্যাম্পিয়ন্স অব দ্য আর্থ ও আইসিটি টেকসই উন্নয়ন পুরস্কার’ পাওয়ায় প্রধানমন্ত্রী শেখ হাসিনাকে অভিনন্দন জানিয়ে আন্তর্জাতিক এসব স্বীকৃতি ও সম্মাননা বহির্বিশ্বে বাংলাদেশের ভাবমূর্তি উজ্জ্বল করছে বলে এধারা অব্যাহত থাকার প্রত্যাশা ব্যক্ত; 

খ.
সংবাদ : এনবিআরের কর অফিসগুলোকে সেবাধর্মী প্রতিষ্ঠান হিসেবে গড়ে তোলার পাশাপাশি যেসব কর্মকর্তা ও কর্মচারী করদাতাকে অযথা হয়রানি করবে তার যথার্থ মনিটরিং করাসহ এদের বিরুদ্ধে শাস্তিমূলক ব্যবস্থা গ্রহণের সুপারিশ; 

গ.
জনকণ্ঠ : ডিসিসির দু’জন মেয়র ও শতাধিক কাউন্সিলরসহ সংশ্লিষ্ট কর্তৃপক্ষকে ঢাকাকে সবদিক দিয়ে চলাচল ও বসবাসের উপযোগী করতে কার্যকর পদক্ষেপ নেওয়ার আহ্বান; 

ঘ.
যুগান্তর : বেসরকারি শিক্ষা প্রতিষ্ঠানে শিক্ষক নিয়োগে নতুন পদ্ধতির উদ্যোগটি যথাযথভাবে বাস্তবায়নের সুপারিশ; 

ঙ.
সংবাদ, প্রথম আলো, ইনকিলাব, যুগান্তর, সংগ্রাম : ইতালির নাগরিক হত্যার যথাযথ তদন্ত ও অপরাধীদের বিচার করার পাশাপাশি বিদেশিসহ সব নাগরিকের নিরাপত্তা বিধানে কার্যকর পদক্ষেপ নেওয়ার আহ্বান;

চ.
সমকাল : ২৫ সেপ্টেম্বর থেকে ৯ অক্টোবর পর্যন্ত মা ইলিশ রক্ষায় জেলেদের সহায়তা দেওয়ার পাশাপাশি নৌ-পুলিশ ও কোস্টগার্ডকে সমন্বিতভাবে এ অভিযান চালানোর আহ্বান;

ছ.
ডেইলি স্টার : রামুর বৌদ্ধ মন্দির এবং বৌদ্ধদের বসতিতে ভয়াবহ হামলার ৩ বছর পেরিয়ে গেলেও এখন পর্যন্ত মূল দোষীরা ধরাছোঁয়ার বাইরে থাকায় ক্ষোভ প্রকাশ করে এ ঘটনা প্রতিরোধে স্থানীয় প্রশাসনের ব্যর্থতায় দায়ীদের খুঁজে বের করে তাদের বিরুদ্ধে শাস্তির ব্যবস্থা করে বৌদ্ধ সম্প্রদায়ের অধিকার নিশ্চিত করার আহ্বান;

জ.
ফিনানশিয়াল এক্সপ্রেস : ঢাকা শহরের সৌন্দর্যহানিকারক যত্রতত্র অবৈধ বিলবোর্ড অপসারণের জন্য ঢাকার দুই মেয়র যে উদ্যোগ হাতে নিয়েছেন তাকে সাধুবাদ জানিয়ে পাশাপাশি ঢাকার অন্যান্য সমস্যা সমাধানে আরো তৎপরতার প্রত্যাশা;  

ঝ.
ইন্ডিপেনডেন্ট : উপমহাদেশের অন্যান্য দেশে খেলোয়াড়দের নিরাপত্তা মাঝে মাঝে বিঘিœত হলেও বাংলাদেশ সফলভাবে বড় বড় ক্রিকেট টুর্নামেন্ট আয়োজন করে প্রমাণ করেছে অস্ট্রেলিয়া ক্রিকেট দলের বাংলাদেশ সফরে নিরাপত্তা নিয়ে সংশয় ভিত্তিহীন বলে মন্তব্য; 

ঞ.
ডেইলি সান : দেশে যত বেশি পর্যটক আসবে তত বেশি বৈদেশিক মুদ্রা আয়ের সম্ভাবনা বেড়ে যাবে, বহু লোকের কর্মসংস্থান হবে উল্লেখ করে বিদেশি পর্যটক আকর্ষণে পর্যটন কেন্দ্রগুলো আধুনিকায়নের পাশাপাশি পর্যটকদের নিরাপত্তা বিধানের পরামর্শ জানিয়ে সম্পাদকীয় প্রকাশ করেছে।  
উপ-সম্পাদকীয়

জনকণ্ঠ পত্রিকায় প্রকাশিত কলামে তথ্য অধিকার আইনের সফল প্রয়োগের মাধ্যমে দুর্নীতি নির্মূল করে সুশাসন কোনো দেশের সামগ্রিক চিত্র পাল্টে দিতে পারে বলে উল্লেখ করা হয়েছে।  
নিবন্ধ ও ফিচার

ইত্তেফাক পত্রিকায় প্রকাশিত ‘পর্যটন প্যাকেজে ঐতিহ্যকে স্পষ্ট করুন’ শিরোনামের নিবন্ধে ড. এ কে এম শাহনাওয়াজ এদেশের হাজার বছরের সমৃদ্ধ ঐতিহ্যকে যথাযথভাবে উপস্থাপন করতে পারলে পর্যটন শিল্পের বিকাশমান ধারা অনেক বেশি গতি পাবে বলে অভিমত প্রকাশ করেছেন। 

